
Allah S.W.T. menjadikan manusia untuk beribadah dan memperhambakan diri kepadaNya. Ini jelas dari firman Allah s.w.t. yang bermaksud "Tidak aku menjadikan manusia dan jin kecuali untuk beribadah kepadaku". 
Keikhlasan beribadah seseorang kepada Allah adalah bertolak dari niat seseorang itu mengerjakan ibadah tersebut. Ini jelas sebagaimana diterangkan oleh Rasulullah di dalam hadisnya yang bermaksud: "Sesungguhnya segala perbuatan yang dilakukan itu dengan niat dan sesungguhnya tiap-tiap manusia apa yang diniatkannya maka barangsiapa yang hijrahnya kepada Allah dan Rasulnya maka hijrahnya itu kepada Allah dan Rasulnya dan barangsiapa yang hijrahnya kepada dunia yang ia ingin memperolehinya atau kepada perempuan yang hendak dinikahinya maka hijrahnya itu kepada apa yang ia inginkan". Di antara ibadah yang wajib kita lakukannya, bulan yang mulia penuh dengan keberkatan ialah dengan berpuasa di bulan Ramadhan. Ibadat puasa perlu kepada keikhlasan sebagaimana ibadat-ibadat lain yang dikerjakan kerana keikhlasan hati dalam mengerjakan ibadah adalah menjadi syarat penerimaan ibdah itu oleh Allah s.w.t. Sebagaimana sabda Rasulullah s.a.w. Maksudnya: "Sesungguhnya Allah tidak melihat kepada rupa kamu, 

Dan harta kamu dan sesungguhnya Allah melihat kepada hati dan amal ibadah kamu." Dengan ini jelas Allah melihat hati manusia untuk menilai dan menentukan amal ibadat yang sebenarnya. Sesungguhnya ikhlas itu roh atau jiwa sesuatu amalan. Sesungguhnya sesiapa yang beramal tanpa keikhlasan di dalamnya maka amalan yang ditunaikan itu tiada mempunyai roh dan tidak diterima. Sabda Rasulullah s.a.w. Maksudnya: "Allah tidak menerima amalan melainkan amalan yang dikerjakan dengan tulus dan ikhlas baginya dan bertujuan mendapat keredaanNya" Ia juga merupakan landasan yang kukuh di atas mana-mana orang yang melaksanakan bermacam-macam amal dan tugas kebaikan dan sifat keikhlasan itulah pokok segala kebahagiaan. Sesuatu kerja yang tidak keluar dari hati yang ikhlas nescaya tidak menghasilkan buah bahkan mungkin akan merugikan kepada diri sendiri. Orang yang bekerja tanpa keikhlasan dia bekerja hanya untuk lahir sahaja lupa kepada tujuan dan matlamat dia bekerja sedang tiap-tiap amal tanpa ikhlas pasti tidak menghasilkan pahala di sisi Allah. 

Tegasnya sidang pendengar sekelian orang yang tidak mempunyai keikhlasan hati bererti tidak yang berdiri di tempat gelap tidak mempunyai lampu cahaya untuk meneranginya, tidak mempunyai sayap untuk terbang tinggi, dia bekerja hanya untuk dorongan hawa nafsu sahaja. Cara yang demikian menjatuhkan tuannya ke lembah kebinasaan dan kehinaan. Tuhan memerintahkan kita semua beramal dan beribadat dengan keikhlasan hati. Segala pengabdian diri terhadap Allah hendaklah dilakukan seikhlas-ikhlasnya dengan penuh kebenaran, keadilan, kebijaksanaan dan kesabaran, sepertimana firman Allah s.w.t. di dalam surah Al-A¹raf Maksudnya: "Hadapkanlah muka kamu dengan lurus, tulus dan ikhlas tiap-tiap mengerjakan sembahyang dan serulah Tuhanmu sambil mengikhlaskan diri kepadaNya" Dalam surah yang lain Allah menerangkan maksudnya: "Tidaklah mereka diperintahkan kecuali untuk berbakti memperhambakan diri kepada Allah dengan penuh keikhlasan" Dari ayat di atas kita dapat memahami bahawa Allah memerintahkan kita semua supaya mengabdikan diri kita kepadaNya dengan tulus ikhlas dengan erti kata kita kerjakan sesuatu amalan, sesuatu kerja kerana Allah bukan sekali-kali kerana sesuatu atau seseorang yang lain lebih-lebih lagi kerana sesuatu ganjaran kebendaan. Syeikh Al Khushairi seorang pengasas Tasauf menerangkan bahawa ikhlas itu ialah mengerjakan ibadah kerana ingin memperdekatkan diri kepada Allah s.w.t. bukan kerana untuk mencari kesayangan orang atau sesuatu hal yang lain selain daripada mengtakarufkan diri kepada Allah Tuhan yang menjadikan kita. 

Sifat keikhlasan hati itulah yang menjadi pedoman kepada seseorang di dalam pekerjaan atau perkhidmatan. Ianya merupakan alat yang menyampaikan cita-cita yang mulia. Orang yang bekerja dengan penuh keikhlasan hatinya tentunya tidak mudah patah atau putus harapan di tengah jalan. Tidak mudah putus asa, dia tidak akan puas hati sebelum pekerjaan yang dilaksanakannya itu berhasil sepenuhnya. Mereka di dalam bekerja teguh pendirian kuat hemah dan kemahuan, dia tidak akan tersinggung hati lantaraan celaan dan kritikan orang lain. Tidak sombong kerana menerima pujian, tidak bangga kerana dinaikkan pangkat atau mendapat harta yang banyak dan kedudukan yang baik malahan orang yang bekerja dengan ikhlas tetap terus berusaha hingga tercapai yang dicita-citakan dan tidak akan memberhentikan kerja itu walaupun akan menghadapi rintangan, halangan dan menempuh pengorbanan yang besar kerana mereka mengharapkan keredaan Allah yang tidak ada batasannya. 

Dalam hubungan ini Hujjatul Islam Imam Ghazali ada berkata : "Manusia semuanya mati kecuali yang masih hidup adalah orang yang berilmu tetapi umumnya orang yang berilmu itu sedang nyenyak tertidur kecuali yang jaga adalah orang yang berilmu dan beramal. Tetapi orang yang beramal itu pula sering tergoda atau terpedaya kecuali yang tidak terpedaya hanya orang yang ikhlas tetapi ingatlah bahawa ikhlas itu berada di dalam keadaan yang amat sulit ibarat telur di hujung tanduk"  Demikian caranya Imam Ghazali memberikan gambaran yang tepat terhadap sifat yang ikhlas itu dan kita harus yakin bahawa suatu amal yang dikerjakan dengan ikhlas ujudnya akan kukuh dan mestipun amal itu terpaksa juga tumbang kerana dilanda zaman tetapi kesannya tetap abadi. Oleh kerana itu sifat ikhlas di dalam beribadah amat penting dan dia merupakan senjata yang tidak luntur bagi menghadapi gangguan yang lahir dari syaitan sebagaimana firman Allah s.w.t. 

Maksudnya: "Iblis berkata wahai tuhanku oleh sebab engkau telah memutuskan aku sesat pasti aku akan menjadikan mereka memandang perbuatan baik di muka bumi ini dan pasti aku akan menyesatkan mereka kecuali hamba-hambaMu yang mengerjakan amal ibadat dengan penuh keikhlasan."
Untuk dijadikan contoh mengenai ikhlas ini marilah kita meninjau satu riwayat cerita di dalam hadis Rasulullah s.a.w. yang diriwayatkan oleh Muslim dari Abi Hurairah bererti: "Aku mendengar Rasulullah s.a.w. bersabda bahawasanya manusia yang pertama dipanggil untuk diadili di hari kiamat ialah orang yang mati syahid. Dia datang kepada Allah TuhanNya sambil dia sendiri telah mengetahui nekmat apa yang akan diterimanya. Allah bertanya kepadanya apakah amal kamu? "Jawabnya aku berperang untukmu hingga aku mati syahid". Allah berkata kepadanya "engkau bohong, engkau berperang agar manusia mengatakan engkau seorang gagah, berani dan engkau sudah dikatakan begitu sebagaimana yang engkau kehendaki. Kemudian orang itu dihela masuk ke neraka. Adapun yang menuntut ilmu dan telah mengajar pula serta menjadi pembaca Al-Quran, orang ini dibawa ke pengadilan Tuhan di hari kiamat sedang dia sendiri telah mengetahui nikmat yang akan diterimanya. 

Dihadapan Tuhan ditanya apa amalmu jawabnya "aku banyak membaca Al Quran" Berfirman Allah kepadanya engkau bohong! Engkau menuntut ilmu itu agar dikatakan orang engkau seorang yang alim, engkau membaca Al-Quran itu supaya dikatakan orang seorang Qari dan yang demikian itu telah engkau dikatakan orang kemudian orang itu pun dihela masuk ke dalam neraka. Adapun seorang lelaki yang telah mendapat kelapangan rezeki sebahagian hartanya dibahagikan kepada orang lain kemudian orang itu pun dibawa menghadap Allah untuk dibicarakan dan dia sendiri telah mengetahui nikmat yang akan diterimanya. 

Di hadapan Allah dia ditanya apa kerjamu dia menjawab "aku telah membelanjakan hartaku kepada jalan yang engaku redai dan itu telah aku kerjakan kerana engkau". Allah telah berfirman kepadanya engkau berbohong engkau berbuat demikian itu adalah supaya dikatakan orang engkau seorang pemurah sedangkan yang demikian itu telah dikatakan orang kemudian orang itu pun dihela masuk ke dalam api neraka. Demikianlah riwayat hadis tiga jenis orang beramal tidak ikhlas. Amalan mereka ditolak tidak diterima oleh Allah dan akibatnya mereka dicampakkan ke dalam api neraka. 

Kesimpulan apa yang telah diperkatakan tadi ialah bahawa beramal dan beribadah perlu kepada keikhlasan serta kejujuran dan untuk menjadikan amalan itu agar kekal abadi sempurna lahir dan batin perlulah kita lakukan segala amalan dengan tulus dan ikhlas semata-mata kerana Allah s.w.t..maka hendaknya amalan yang kita lakukan hendaklah dengan seikhlas-ikhlasnya supaya ianya benar-benar dapat diterima oleh Allah s.w.t. dan dapat meningkatkan ketaqwaan kita kepadaNya.
KELEBIHAN MENJAGA WAKTU SEMBAHYANG
ALI bin Abi Talib berkata: Sewaktu Rasulullah saw duduk bersama sahabat Muhajirin dan Ansar, dengan tiba-tiba datanglah satu rombongan orang Yahudi lalu berkata: Ya Muhammad, kami hendak bertanya kepada kamu kalimat yang diberikan Allah kepada Nabi Musa yang tidak diberikan kecuali kepada Nabi utusan Allah atau malaikat muqarrab (terhampir).

Lalu Rasulullah bersabda: Silakan bertanya.

Berkata orang Yahudi itu: Sila terangkan kepada kami mengenai lima waktu yang diwajibkan oleh Allah ke atas umatmu.?

Sabda Rasulullah: Sembahyang Zuhur jika tergelincir matahari, maka bertasbihlah segala sesuatu kepada tuhan-Nya, Asar itu ialah saat ketika Nabi Adam memakan buah Khuldi, Maghrib itu adalah saat Allah menerima taubat Nabi Adam, maka setiap mukmin yang bersembahyang Maghrib dengan ikhlas kemudian dia berdoa meminta sesuatu pada Allah, pasti Allah memenuhi permintaannya.?

Sembahyang Isyak itu ialah sembahyang yang dikerjakan oleh rasul sebelumku.

Subuh adalah sebelum terbit matahari. Ini kerana apabila matahari terbit, terbitnya di antara dua tanduk syaitan dan di situ sujudnya tiap orang kafir.

Selepas orang Yahudi mendengar penjelasan Rasulullah, maka mereka berkata: Memang benar apa yang kamu katakan itu Muhammad. Katakanlah kepada kami apakah pahala yang akan didapati oleh orang yang sembahyang?

Rasulullah bersabda: Jagalah waktu sembahyang terutama sembahyang yang pertengahan, yakni sembahyang Zuhur kerana pada saat itu dinyalakan api neraka jahanam dan orang mukmin yang mengerjakan sembahyang pada ketika itu akan diharamkan ke atasnya wap api neraka Jahanam pada hari Kiamat.

Jagalah waktu sembahyang Asar kerana ia adalah saat di mana Nabi Adam memakan buah Khuldi dan orang mukmin yang mengerjakan sembahyang Asar akan diampunkan dosanya seperti bayi yang baru lahir.

Juga, jagalah waktu sembahyang Maghrib kerana itu adalah saat di mana taubat Nabi Adam diterima dan seorang mukmin yang ikhlas mengerjakan sembahyang Maghrib kemudian meminta sesuatu daripada Allah, maka Allah akan perkenankan permintaannya.

Dan sembahyang Isyak itu attammah. Katakan kubur itu adalah sangat gelap dan begitu juga pada hari Kiamat, maka seorang mukmin yang berjalan dalam malam yang gelap untuk pergi menunaikan sembahyang Isyak berjemaah, maka Allah haramkan daripadanya terkena api neraka dan diberinya cahaya untuk menyeberangi titian sirath (siratulmustakim).

Rasulullah seterusnya bersabda: Sembahyang Subuh pula, bagi seorang mukmin yang mengerjakan sembahyang Subuh selama 40 hari secara berjemaah, diberi oleh Allah dua jenis kebebasan, iaitu dibebaskan daripada api neraka dan nifaq (sifat munafik).

ADAB MENZIARAHI KUBUR

Menziarahi kubur adalah sunat bagi lelaki dan makruh bagi perempuan. Orang perempuan makruh berbuat demikian kerana sifatnya yang lemah, cepat berasa susah dan bimbang mereka akan mencucuri air mata sehingga lupa kekuasaan Allah s.w.t.

Rasulullah s.a.w bersabda yang bermaksud: “Daripada Buraidata, dahulu kau telah melarang kamu berziarah kubur, sekarang Muhammad telah mendapat izin untuk menziarahi kubur ibunya. Maka ziarahlah kamu kerana sesungguhnya ziarah kubur itu mengingatkan akhirat.” (Riwayat Muslim, Abu Daud dan Tarmizi).

Dalam hadis lain yang diriwayatkan oleh Bukhari, Anas bin Malik berkata, Nabi Muhamad s.a.w pernah berjumpa seorang wanita sedang menangis di sisi sebuah kubur lalu baginda bersabda, “Takutlah hai wanita kepada Allah dan bersabarlah.”
Berdasarkan hadis itu, boleh dibuat kesimpulan bahawa pada dasarnya Nabi Muhamad s.a.w tidak melarang wanita menziarahi kubur, tetapi baginda menasihatinya supaya bersabar.

Bagaimanapun, perlu diingatkan wanita yang ingin menziarahi kubur supaya menjaga diri daripada fitnah dengan memelihara kehormatannya seperti menutup aurat dan sebagainya. Wanita boleh menziarahi kubur atau menghantar jenazah ke kubur dengan syarat tidak bercampur atau berasak dengan lelaki yang boleh menimbulkan fitnah dan hendaklah mengawal emosi mereka dengan baik.

Menziarahi kubur menurut ajaran Islam bertujuan:

1. Memberikan pengajaran. 

2. Mengingati hari akhirat. 

Menjadikan seseorang itu tidak mencintai dunia. Islam menggalakkan mencari kemajuan, tetapi melarang daripada mencintai dunia.

Antara adab menziarahi kubur adalah seperti berikut.

· Berwuduk. 

· Sunat mengucapkan salam kepada ahli kubur. 

· Memohon doa dan keampunan bagi yang mati dan yang hidup serta berasa belas kasihan terhadap ahli kubur. 

· Membaca al-Quran atau wirid. 

· Dilarang meratapi orang yang mati, tetapi tidak mengapa menangis dengan tidak mengeluarkan kata ratapan. 

· Dilarang memaki dan mengeluarkan kata yang buruk terhadap si mati. 

· Dilarang duduk di atas kubur. 

· Dilarang solat menghadap kubur. 

· Dilarang lalu di atas kubur.

ISTIQMAHKAH KITA?
Menurut Dato’ Hj Dasuki Ahmad dalam Kamus Pengetahuan Islam istiqamah didefinisikan dengan tetap hati, tekun dan terus menerus menggiatkan usaha untuk mencapai cita-cita.

Mari kita bersama bermuhasabah diri…adakah selama ini kita beristiqamah dalam kehidupan. Istiqamah yang meliputi aspek kehidupan meliputi 2 aspek. Pertama aspek rohani dan jasmani dan kedua dari segi hubungan dengan Allah dan juga manusia. Ini berbeza dengan pandangan sekular yang hanya konsisten dalam usaha untuk mencari kemewahan dan kesenangan dunia semata.

Apakah ciri-ciri orang yang tidak beristiqamah ada pada kita?

· Mudah lemah semangat  

· Mudah patah hati  

· Sambil lewa  

· Tidak tetap pendirian 

Kalau ada terdapat ciri-ciri spt di atas dalam diri kita bagaimana nak mencapai istiqamah?

Mulakan Dengan Niat Yang Baik Dan Ikhlas
- syaitan tidak dapat mencelah amalan yang ikhlas
- jika tidak ikhlas amalan tersebut mudah untuk ditinggalkan

Mulakan Dengan Sedikit Tetapi Berterusan
- pada masa yang sama amalan boleh ditambahkan sedikit demi sedikit

Pebagaikan Amalan
- lebih banyak amalan dapat diistiqmahkan

Gantikan Amalan Yang Ditinggalkan
- cara yang terbaik untuk mencapai istiqamah

Jangan Tinggalkan Amalan Terlalu Lama
- kerana jika ditinggalkan terlalu lama sukar untuk memulakan semula

Bermujahadah
- melawan kehendak nafsu dengan kekuatan ilmu dan akal
- perbanyakkan amalan yang tidak disukai nafsu

Apakah pentingnya istiqamah?
· Amalan tiada makna tanpa istiqamah 

· Amalan yang banyak tida ternilai tanpa istiqamah  

· Bukti kesungguhan bermujahadah  

· Kebaikan yang akan mendarah daging  

· Lambang keimanan dan jiwa yang tenang 

JEJAK SYURGA ATAU JEJAK NERAKA

Kita sekarang dihidupkan oleh Allah, di bumi Allah dan di dalam zaman yang Allah tentukan. Selepas itu kita akan dikembalikan, sama ada disedari atau tidak ke salah satu daripada dua negeri yang kekal abadi iaitu syurga atau neraka. 

Sekarang kita sedang berjalan ke destinasi yang kita sendiri pilih - syurga atau neraka. Allah menyediakan dua jalan untuk kita pilih. Terpulanglah kepada kita untuk memilih sama ada jejak ke syurga atau jejak ke neraka. 

Namun begitu, Allah sudah memberitahu kita di dalam Al-Quran, tentang betapa nikmatnya kehidupan di syurga. Begitu juga dijelaskan betapa azabnya kehidupan ngeri di neraka. Nabi Muhammad saw. juga menguatkan lagi melalui hadith-hadithnya yang masih segar dibaca dan didengar hingga ke hari ini. 

Sebagai makhluk yang diberikan kesempurnaan akal fikiran, manusia boleh berfikir kesan dan risiko yang bakal diterima akibat dari sesuatu tindakannya. Setiap sesuatu itu ada sebab-musababnya. Allah masukkan seseorang ke syurga kerana dalam hidupnya di dunia ini, dia memilih jalan ke syurga. Begitu juga Allah masukkan seseorang itu ke neraka kerana dalam hidupnya dia sengaja memilih jalan ke neraka. Terpulang kepada kita hendak mengikuti jejak syurga atau jejak neraka... 

Pilih dan ikutlah jalan ke syurga sebagaimana yang disenaraikan di bawah: 

- beramal semasa muda lagi 
- bertolong-tolongan kerana Allah 
- jauhi diri dan keluarga dari zina 
- mendidik anak kewajipan beragama 
- mendirikan solat wajib dan sunat 
- bertahajjud di tengah malam 
- menangis dan menginsafi diri kerana takut akan ALLAH SWT. 
- bersedekah, menderma dan berwakaf secara senyap 
- berpaut hati pada masjid 
- sentiasa belajar hal-ehwal agama 
- sembahyang berjemaah 
- selalu berada di tempat pengajian agama 
- menziarahi orang sakit 
- mengiringi mayat hingga ke kubur 
- mengadakan khenduri cara Islam 
- mendamaikan pergaduhan 
- menolong anak yatim dan miskin 
- dan lain-lain perkara kebajikan 


Pada masa yang sama hindarilah jejak neraka yang disenaraikan di bawah: 

- tidak mengajar anak hal-hal keagamaan 
- kaya tapi bakhil 
- menipu 
- mengambil arak, dadah dan yang memabukkan 
- mengadakan majlis maksiat 
- berzina atau menghampiri zina 
- memakan harta anak yatim 
- meringankan sembahyang 
- tidak mengeluarkan zakat 
- panjang angan-angan dan tak mahu bertaubat 
- meninggalkan sembahyang 
- durhaka kepada ibu bapa 
- berbuat fitnah 
- suami dayus (membebaskan isteri) 
- ibu bapa dayus (membebaskan anak) 
- makan harta haram 
- berbohong dan berdusta 
- menggunakan sihir 
- dengki dan khianat 


Sementara kita diberi peluang oleh Allah untuk memilih jalan yang menentukan nasib kita pada masa hadapan, marilah sama-sama kita saling bantu-membantu menegakkan amar makruf dan nahi mungkar yang dewasa ini sudah kurang berfungsi dan tidak diberi keutamaan lagi. 


 TEMUDUGA TERTUTUP

Semua akan dikehendaki hadir tanpa pengecualian.
KEKOSONGAN JAWATAN:
A. Ahli Syurga Dari Awal.
B. Ahli Neraka Dari Awal.
C. Ahli Neraka Sementara Kemudian Akan Dilantik Menjadi Ahli Syurga. 

EMPAT GANJARAN LUMAYAN (KHAS UNTUK JAWATAN A):
1. Nikmat Kubur.
2. Perlindungan Di Padang Masyar.
3. Keselamatan Meniti Titian Sirat.
4. Syurga Yang Kekal Abadi.

TARIKH TEMUDUGA:
Bila-bila masa bermula dari saat membaca iklan ini.

LOKASI TEMUDUGA:
Di dalam Kubur (alam barzakh).

KELAYAKAN:
Anda tidak perlu bawa sijil-sijil.
Anda tidak perlu bawa pingat.
Anda tidak perlu bawa wang atau harta (yang banyak).
Anda tidak perlu berparas rupa yang cantik, hensem atau berbadan tegap atau seksi.
Sila bawa dokumen asal Iman dan Amal.

PANEL/PENEMUDUGA:
Munkar dan Nakir.
ENAM SOALAN BOCOR:
1. Siapa Tuhan anda?
2. Apa Agama anda?
3. Siapa Nabi anda?
4. Apa Kitab anda?
5. Di mana Kiblat anda?
6. Siapa Saudara anda?

CARA MEMOHON:
Anda perlu menunggu penjemput yang berkaliber untuk menjemput anda.
Ia akan menjemput anda pada bila-bila masa 
(mungkin sekejap lagi).
Ia akan berlembut kepada orang-orang tertentu dan akan bengis pada orang-orang tertentu.
Ia diberi nama Izrail.

TIPS UNTUK BERJAYA DALAM TEMUDUGA TERTUTUP INI:
Hadis Hasan yang diriwayatkan oleh Ahmad Hanbal , yang bermaksud begini: Sabda Rasulullah S.A.W.:
Sesungguhnya apabila jenazah sesorang itu diletakkan di dalam kuburnya,sesungguhnya jenazah itu mendengar suara terompah (kasut) orang-orang yang menghantarnya ke kubur pada saat mereka meninggalkan tempat itu. Jika mayat itu seorang Muslim, maka solat yang dilakukannya ketika beliau masih hidup di dunia akan diletakkan di kepalanya, puasanya diletakkan di sebelah kanannya, zakatnya diletakkan di sebelah kirinya dan amalan kebajikan daripada sedekah, silaturrahim, perkara kebajikan dan ihsan diletakkan di hujung dua kakinya. Ia akan didatangi malaikat dari aras kepala. Maka solat itu berkata kepada malaikat: dari arasku tidak ada jalan masuk. Kemudian malaikat berpindah ke sebelah kanan, maka puasa berkata kepadanya: dari arasku tidak ada jalan masuk. Kemudian malaikat berpindah ke sebelah kiri, maka zakat berkata: dari arasku tidak ada jalan masuk. Kemudian didatangi dari arah kedua-dua hujung kakinya dan berkatalah amal kebajikan: dibahagianku tidak ada jalan masuk.
Maka malaikat berkata kepadanya: Duduklah kamu. Kepadanya (mayat) diperlihatkan matahari yang sudah mula terbenam, lalu malaikat bertanya kepada mayat itu: Apakah pandangan kamu tentang seorang laki-laki (Muhammad) yang kamu dahulu sentiasa bercakap tentangnya; dan bagaimana penyaksian kamu terhadapnya. Maka berkata mayat itu: Tinggalkan aku sebentar, aku hendak sembahyang. Maka berkata malaikat:sesungguhnya mengerjakan solat(boleh saja solat) tetapi jawab dahulu apa yang kami tanya ini. Apakah pandangan kamu tentang seorang laki-laki(Muhammad) yang kamu dahulu sentiasa bercakap tentangnya dan bagaimana penyaksian kamu terhadapnya? Maka berkata mayat itu: Laki-laki itu ialah Nabi Muhammad S.A.W. dan aku naik saksi bahawa Nabi Muhammad S.A.W. itu ialah pesuruh Allah yang membawa kebenaran daripada Allah S.W.T. Maka malaikat berkata kepada mayat itu: Demikianlah.

SENAMAN ZAHIR DAN BATHIN

Setiap pagi kita bangun pagi sama ada bangun pukul 5, 5.30, 6 atau 6.30

adalah lebih baik jika bangun lebih awal dan elakkan dari terlebih tidur.

Andai kata bangun pukul 6 pagi, buka saja mata ucapkanlah Alhamdulillah.

Kemudian:-
1. Lakukan sedikit senaman ringan.

2. Sebelum masuk bilik air minumlah segelas kecil air suam dan masuk bilik air.

3. Lakukan pembersihan badan seperti mandi dan gosok gigi dengan betul.

4. Untuk memulakan mandian, mula dari bawah kaki dibawa ke atas badan sehingga ke atas kepala.

5. Selepas mandi biarkan seketika sambil lap badan dengan tangan sebelum menggunakan tuala. Selepas selesai mandi, kenakanlah dengan pakaian yang sesuai, bersih dan disertakan dengan bau-bauan wangi. Solat subuh dua rakaat dan berdoa. Kemudian buat persiapan diri sama ada untuk ke tempat kerja atau ke tempat belajar.

6. Ketika mengadap cermin, baca doa dan senyum selama 30 saat.

7. Pastikan sarapan pagi tidak ditinggalkan. Sarapan pagi sangat penting untuk pembentukan rutin makanan sepanjang hari.

8. Pada tengah hari, makan tengah hari juga perlu dan tidak patut ditinggalkan. Biarpun sedikit, tapi ianya perlu diambil.

9. Ketika makan,jangan makan bersulamkan air. Makan dahulu dan tunggu seketika sebelum minum air. Dan amalkan minum air yang banyak. Jangan diselalukan minum air sejuk atau air batu. Sekali-sekala tak mengapa.

10. Selepas makan tengah hari, berkumurlah untuk membersihkan dalam mulut.

11. Selepas itu lakukan solat Zohor.

12. Pada waktu petang hadapilah hidangan petang dengan meminum teh atau kopi panas. Lakukan sedikit senaman ringkas atau senaman berat jika ada masa terluang. Lakukan senaman atau kerja yang mengeluarkan peluh selapas solat Asar.

13. Kemudian pergi bersihkan diri dengan mandi. Lakukan mandian seperti pagi tadi dan jangan lupa berus gigi.

14. Pada waktu malam, selepas solat Magrib, lakukan pembacaan Al-Quran.Paling kurang pun satu muka surat. Kemudian lakukan solat Isya. Ketika hendak masuk tidur, baca doa-doa ringkas. Sebelum tidur, cuci muka dan berus gigi.

15. Tidurlah pada waktu awal dan bangun untuk solat tahjut dua rakaat.

SUDAH BERSEDIAKAH ANDA KETIKA DIPANGGIL PULANG OLEH ALLAH?
Bersihkanlah dirimu sebelum kamu dimandikan

Berwudhu'lah kamu sebelum kamu diwudhu'kan

Dan solatlah kamu sebelum kamu disolatkan

Tutuplah rambutmu sebelum rambutmu ditutupkan

Dengan kain kafan yang serba putih

Pada waktu itu tidak guna lagi bersedih

Walaupun orang yang hadir itu merintih

Selepas itu kamu akan diletak di atas lantai

Lalu dilaksanakanlah solat Jenazah

Dengan empat kali takbir dan satu salam

Berserta Fatihah, Selawat dan doa

Sebagai memenuhi tuntutan Fardhu Kifayah

Tapi apakah empat kali takbir itu dapat menebus

Segala dosa meninggalkan solat sepanjang hidup?

Apakah solat Jenazah yang tanpa rukuk dan sujud

Dapat membayar hutang rukuk dan sujudmu yang telah luput?

Sungguh tertipulah dirimu jika beranggapan demikian

Justeru kumenyeru sekelian Muslimin dan Muslimat

Usunglah dirimu ke tikar solat

Sebelum kamu diusung ke liang lahad

Menjadi makanan cacing dan mamahan ulat

Iringilah dirimu ke masjid

Sebelum kamu diiringi ke Pusara

Tangisilah dosa-dosamu di dunia

Kerana tangisan tidak berguna di alam baqa'

Sucikanlah dirimu sebelum kamu disucikan

Sedarlah kamu sebelum kamu disedarkan

Dengan panggilan 'Izrail yang menakutkan

Berimanlah kamu sebelum kamu ditalkinkan

Kerana ianya berguna untuk yang tinggal

Bukan yang pergi

Beristighfarlah kamu sebelum kamu diistighfarkan

Namun ketika itu istighfar tidak menyelamatkan

Ingatlah di mana saja kamu berada

Kamu tetap memijak bumi Tuhan

Dan dibumbungi dengan langit Tuhan

Serta menikmati rezeki Tuhan

Justeru bila Dia menyeru, sambutlah seruan-Nya

Sebelum Dia memanggilmu buat kali yang terakhirnya

Ingatlah kamu dahulu hanya setitis air yang tidak bererti

Lalu menjadi segumpal darah

Lalu menjadi seketul daging

Lalu daging itu membaluti tulang

Lalu jadilah kamu insan yang mempunyai erti

Ingatlah asal usulmu yang tidak bernilai itu

Yang kalau jatuh ke tanah

Ayam tak petok itik tak sudu

Tapi Allah mengangkatmu ke suatu mercu

Yang lebih agung dari malaikat

Lahirmu bukan untuk dunia

Tapi gunakanlah ia buat melayar bahtera akhirat

Sambutlah seruan 'Hayya 'alas Solaah'

Dengan penuh rela dan bersedia

Sambutlah seruan 'Hayya 'alal Falaah'

Jalan kemenangan akhirat dan dunia

Ingatlah yang kekal ialah amal

Menjadi bekal sepanjang jalan

Menjadi teman di perjalanan

Guna kembali ke pangkuan Tuhan

Pada hari itu tiada berguna

Harta, tahta dan putera

Isteri, kad kredit dan kereta

Kondominium, saham dan niaga

Kalau dahi tak mencecah sejadah di dunia.

CARILAH KEHIDUPAN SERTAKAN TUHAN
Buatlah apa sahaja, 
biarlah bersama Tuhan, 
Berniaga dan carilah kehidupan sertakan Tuhan, 
Laksanakanlah apa sahaja, 
jangan tinggalkan Tuhan, 

Tuhan hendaklah dibawa kemana-mana, 
Tuhan sertakan di dalam perjuangan, 
Di dalam menuntut ilmu jangan lupa Tuhan, 

Tuhan adalah segala, 
Ia modal hidup mati kita, 
Ia aset yang kekal abadi, 
Yang memberi keuntungan dan kebahagiaan kepada kita, 
Tuhan kenalah ada di dalam sebarang hal dan keadaan, 

Jangan cuba tinggalkan, 
kita akan kecundang, 
Tuhan adalah harta yang bukan harta 
Yang sangat diperlukan Selain Tuhan, 
adalah harta Yang tidak memberi jaminan, 
Tuhan adalah sangat diperlukan 
Di dalam sebarang keadaan, 
Jangan tinggalkan Tuhan 
Jika Tuhan sudah ditinggalkan, 
Sebarang kehidupan kita sudah tidak ada erti apa di dalam kehidupan 
Begitulah besarnya 
Tuhan Di dalam kehidupan insan.

JAUHILAH DOSA
Jauhilah dosa ! 
Dosa adalah kemurkaan Tuhan, 
Tinggalkanlah dosa, 
kerana ia adalah hijab 
Di antara hamba dengan Tuhan, 

Larilah dari dosa ! 
Kerana ia menghijab rahmat dari Tuhan, 
Jangan sekali-kali buat dosa, 
Di dalam perjuangan terhijab bantuan, 
Kita akan berhadapan dengan dua kehinaan, 
Kemurkaan Tuhan dan kekalahan, 

Orang yang berdosa 
Orang yang sedang karam di dalam lautan, 
Bukan senang hendak diselamatkan, 
Orang yang berdosa 
Seperti ular yang besar sedang membelit seseorang 
Menunggu hendak ditelan, 
Orang yang berdosa
Laksana singa yang galak hendak menerkam, 
Bukan senang hendak lepaskan diri dari cengkamannya, 

Orang yang berdosa 
Seorang yang sedang dipeluk oleh seorang yang hodoh, 
seluruh badan penuh dengan kudis, 
Nanah dan darahnya sedang mengalir 
Dengan ulat-ulatnya yang menjijikkan, 
Baunya terlalu busuknya, 
Meloyakan tekak dibuatnya, 

Sekali-kali jangan buat dosa, 
Ini adalah perbuatan hina dan sangat memalukan 
Mungkin amal ibadah kita, tidak ada nilainya disisi Tuhan, 
Tidak mengapa amal ibadah yang sedikit 
Tapi tidak buat dosa, Allah Taala tetap redha, 
Apa ertinya ibadah banyak bersama dosa 
Tuhan tetap murka.

PERLAWANAN ANTARA SEORANG LELAKI DENGAN IBLIS

Suami isteri itu hidup tenteram mula-mula. Meskipun melarat, mereka taat kepada perintah Tuhan. Segala yang dilarang Allah dihindari, dan ibadah mereka tekun sekali. Si Suami adalah seorang yang alim yang taqwa dan tawakkal. Tetapi sudah beberapa lama isterinya mengeluh terhadap kemiskinan yang tiada habis-habisnya itu. Ia memaksa suaminya agar mencari jalan keluar. Ia membayangkan alangkah senangnya hidup jika segala-galanya serba cukup. 

Pada suatu hari, lelaki yang alim itu berangkat ke ibu kota, mahu mencari pekerjaan. Di tengah perjalanan si suami melihat sebatang pohon besar yang tengah dikerumuni orang. Ia mendekatinya. Ternyata orang-orang itu sedang memuja-muja pohon yang konon keramat dan sakti itu. Banyak juga kaum wanita dan pedagang-pedagang yang meminta-minta agar suami mereka setia atau dagangnya laris. 

"Ini syirik," fikir lelaki yang alim tadi. "Ini harus dibanteras habis. Masyarakat tidak boleh dibiarkan menyembah serta meminta selain Allah." Maka pulanglah dia terburu-buru. Isterinya hairan, mengapa secepat itu suaminya kembali. Lebih hairan lagi waktu dilihatnya si suami mengambil sebilah kapak yang diasahnya tajam. Lantas lelaki alim tadi bergegas keluar. Isterinya bertanya tetapi ia tidak menjawab. Segera dinaiki keldainya dan dipacu cepat-cepat ke pohon itu. Sebelum sampai di tempat pohon itu berdiri, tiba-tiba melompat sesusuk tubuh tinggi besar dan hitam. Dia adalah iblis yang menyerupai sebagi manusia. 

"Hai, mahu ke mana kamu?" tanya si iblis. 

Orang alim tersebut menjawab, "Saya mahu menuju ke pohon yang disembah-sembah orang bagaikan menyembah Allah. Saya sudah berjanji kepada Allah akan menebang roboh pohon syirik itu." 

"Kamu tidak ada apa-apa hubungan dengan pohon itu. Yang penting kamu tidak ikut-ikutan syirik seperti mereka. Sudah pulang sahaja." 

"Tidak boleh, kemungkaran mesti dibanteras," jawab si alim bersikap tegas. 

"Berhenti, jangan teruskan!" bentak iblis marah. 

"Akan saya teruskan!" 

Kerana masing-masing tegas pada pendirian, akhirnya terjadilah perkelahian antara orang alim tadi dengan iblis. Kalau melihat perbezaan badannya, seharusnya orang alim itu dengan mudah boleh dibinasakan. Namun ternyata iblis menyerah kalah, meminta-minta ampun. Kemudian dengan berdiri menahan kesakitan dia berkata, "Tuan, maafkanlah kekasaran saya. Saya tak akan berani lagi mengganggu tuan. Sekarang pulanglah. Saya berjanji, setiap pagi, apabila Tuan selesai menunaikan sembahyang Subuh, di bawah tikar sembahyang Tuan saya sediakan wang emas empat dinar. Pulang saja berburu, jangan teruskan niat Tuan itu dulu," 

Mendengar janji iblis dengan wang emas empat dinar itu, lunturlah kekerasan tekad si alim tadi. Ia teringatkan isterinya yang hidup berkecukupan. Ia teringat akan saban hari rungutan isterinya. Setiap pagi empat dinar, dalam sebulan sahaja dia sudah boleh menjadi orang kaya. Mengingatkan desakan-desakan isterinya itu maka pulanglah dia. Patah niatnya semula hendak membanteras kemungkaran. 

Demikianlah, semnejak pagi itu isterinya tidak pernah marah lagi. Hari pertama, ketika si alim selesai sembahyang, dibukanya tikar sembahyangnya. Betul di situ tergolek empat benda berkilat, empat dinar wang emas. Dia meloncat riang, isterinya gembira. Begitu juga hari yang kedua. Empat dinar emas. Ketika pada hari yang ketiga, matahari mulai terbit dan dia membuka tikar sembahyang, masih didapatinya wang itu. Tapi pada hari keempat dia mulai kecewa. Di bawah tikar sembahyangnya tidak ada apa-apa lagi keculai tikar pandan yang rapuh. Isterinya mulai marah kerana wang yang kelmarin sudah dihabiskan sama sekali. 

Si alim dengan lesu menjawab, "Jangan khuatir, esok barangkali kita bakal dapat lapan dinar sekaligus." 

Keesokkan harinya, harap-harap cemas suami-isteri itu bangun pagi-pagi. Selesai sembahyang dibuka tikar sejadahnya kosong. 

"Kurang ajar. Penipu," teriak si isteri. "Ambil kapak, tebanglah pohon itu." 

"Ya, memang dia telah menipuku. Akan aku habiskan pohon itu semuanya hingga ke ranting dan daun-daunnya," sahut si alim itu. 

Maka segera ia mengeluarkan keldainya. Sambil membawa kapak yang tajam dia memacu keldainya menuju ke arah pohon yang syirik itu. Di tengah jalan iblis yang berbadan tinggi besar tersebut sudah menghalang. Katanya menyorot tajam, "Mahu ke mana kamu?" herdiknya menggegar. 

"Mahu menebang pohon," jawab si alim dengan gagah berani. 

"Berhenti, jangan lanjutkan." 

"Bagaimanapun juga tidak boleh, sebelum pohon itu tumbang." 

Maka terjadilah kembali perkelahian yang hebat. Tetapi kali ini bukan iblis yang kalah, tapi si alim yang terkulai. Dalam kesakitan, si alim tadi bertanya penuh hairan, "Dengan kekuatan apa engkau dapat mengalahkan saya, padahal dulu engkau tidak berdaya sama sekali?" 

Iblis itu dengan angkuh menjawab, "Tentu sahaja engkau dahulu boleh menang, kerana waktu itu engkau keluar rumah untuk Allah, demi Allah. Andaikata kukumpulkan seluruh belantaraku menyerangmu sekalipun, aku takkan mampu mengalahkanmu. Sekarang kamu keluar dari rumah hanya kerana tidak ada wang di bawah tikar sejadahmu. Maka biarpun kau keluarkan seluruh kebolehanmu, tidak mungkin kamu mampun menjatuhkan aku. Pulang saja. Kalau tidak, kupatahkan nanti batang lehermu." 

Mendengar penjelasan iblis ini si alim tadi termangu-mangu. Ia merasa bersalah, dan niatnya memang sudah tidak ikhlas kerana Allah lagi. Dengan terhuyung-hayang ia pulang ke rumahnya. Dibatalkan niat semula untuk menebang pohon itu. Ia sedar bahawa perjuangannya yang sekarang adalah tanpa keikhlasan kerana Allah, dan ia sedar perjuangan yang semacam itu tidak akan menghasilkan apa-apa selain dari kesiaan yang berlanjutan . Sebab tujuannya adalah kerana harta benda, mengatasi keutamaan Allah dan agama. Bukankah bererti ia menyalahgunakan agama untuk kepentingan hawa nafsu semata-mata ? 

"Barangsiapa di antaramu melihat sesuatu kemungkaran, hendaklah (berusaha) memperbaikinya dengan tangannya (kekuasaan), bila tidak mungkin hendaklah berusaha memperbaikinya dengan lidahnya (nasihat), bila tidak mungkin pula, hendaklah mengingkari dengan hatinya (tinggalkan). Itulah selemah-lemah iman." Hadith Riwayat Muslim.

PAGAR DARI SYAITAN
Di bawah ini di nyatakan cara cara atau amalan yang boleh di lakukan untuk memagar diri anda dari perbuatan jahat tukang sihir atau pengamal ilmu hitam.Sihir mungkin tidak mengenal siapa anda. Ia boleh menyerang anda. 

Ketahuilah cara memagari diri anda dari sihir dan gangguan syaitan.

Pagar Pertama 
(1)- Makan Tamar 'Ajwah dan Tamar Madinah
Amalkan memakan tamar (kurma) 'Ajwah dan jika boleh makan bersama dengan Tamar Madinah. Sekiranya anda tidak boleh mendapatkan kedua-dua jenis tamar tersebut, makanlah apa-apa jenis tamar yang ada supaya menepati sabda Rasulullah S.A.W. yang berbunyi: "Barangsiapa yang memakan tujuh biji tamar 'Ajwah, dia tidak akan mendapat sebarang kemudaratan racun atau sihir yang terkena pada hari itu". (Riwayat al Bukhari.)

Pagar Kedua 
(2)- Berwuduk sebelum tidur
Sihir tidak akan memberi sebarang kesan terhadap seseorang muslim yang mempunyai wuduk. Setiap muslim yang berwuduk akan sentiasa dikawal ketat oleh para Malaikat sebagaimana diperintahkan oleh Allah S.W.T kepada mereka.

Sabda Rasulullah S.A.W: Ertinya: "Sucikanlah jasad-jasad ini mudah-mudahan Allah akan menyucikan kamu. Kerana sesungguhnya tiada seorang pun dari mereka yang bersuci terlebih dahulu sebelum tidur, melainkan ada bersamanya seorang Malaikat. Malaikat tersebut tidak akan pernah terlalai walaupun sedetik untuk mengucapkan doa: 'Ya Allah! Ampunilah dosa hambaMu ini kerana dia telah tidur dalam keadaan bersuci.' (Riwayat at Tabraaniy dgn sanad yang baik.)

Pagar ketiga 
(3)- Mengambil berat tentang solat berjemaah
Mengambil berat tentang solat berjemaah akan menjadikan seseorang muslim bebas serta aman dari gangguan syaitan. Bersikap sambil lewa terhadap solat berjemaah menyebabkan syaitan akan mengambil peluang untuk mendampingi mereka. Apabila selalu berdampingan, lama kelamaan ia akan berjaya merasuk, menyihir atau melakukan kejahatan lain.

Mengikut riwayat Abu Hurairah r.a., Rasulullah S.A.W.telah bersabda: Ertinya: 'Mana-mana kampung mahupun kawasan kawasan hulu yang tidak mendirikan solat berjemaah meskipun penduduknya *****a tiga orang, nescaya akan didampingi oleh syaitan. Oleh itu hendaklah dirikan solat berjemaah.Sesungguhnya serigala akan memakan kambing-kambing yang menyendiri dari puaknya. (Riwayat Abu Daud dengan sanad yang baik).

Pagar Keempat 
(4)- Mendirikan Solat Tahajjud utk memagarkan diri dari sihir
Bangunlah mengerjakan solat malam dan janganlah mempermudah-mudahkannya. Sifat mempermudah-mudahkan bangun bersolat malam boleh memberi ruang kepada syaitan untuk menguasai diri seseorang itu. Apabila syaitan telah mampu menguasai diri seseorang, maka dirinya adalah tak ubah seperti bumi yang ketandusan akibat kesan tindakbalas hasil perlakuan syaitan tersebut.

Ibnu Mas'ud r.a. telah berkata: Rasulullah S.A.W. pernah diberitahu tentang perihal seorang lelaki yang tidur hingga ke Subuh dengan tidak mengerjakan solat malam, maka Rasulullah S.A.W. pun bersabda:Ertinya: "Sesungguhnya syaitan telah kencing di dalam telinganya"(Riwayat al Bukhari dan Muslim).

Pagar Kelima 
(5)- Membaca doa perlindungan apabila masuk di dalam tandas
Tandas adalah tempat kotor dan merupakan rumah bagi syaitan. Oleh itu ia akan mencuba sedaya upaya menggunakan kesempatan yang ada untuk menguasai seseorang muslim setiap kali orang itu masuk ketandas. Di dalam sebuah buku seorang mangsa sihir telah melapurkan bahawa dia pernah memasuki tandas dengan tidak membaca doa perlindungan. Seketika kemudian dia telah dirasuk oleh syaitan.

Apabila Rasulullah S.A.W mahu memasuki tandas, baginda akan membaca doa perlindungan dengan berkata: Ertinya: "Dengan nama Allah. Ya Allah! Sesungguhnya aku berlindung denganMu dari sebarang kekotoran dan gangguan syaitan". Riwayat al Bukhari dan Muslim. Maksudnya adalah berlindung dari gangguan syaitan-syaitan jantan atau betina.

Pagar Keenam 
(6)- Memagar isteri selepas selesai akad nikah
Selepas majlis akad nikah, pada malam pengantin sebelum memulakan adab-adab berpengantin yang lain, hendaklah suami meletakkan tangan kanannya di atas ubun-ubun kepala isterinya sambil berdoa: "Ya Allah, aku memohon kepadaMu kebaikannya dan kebaikan yang telah Engkau selubungi ke atasnya,dan aku berlindung dari keburukannya dan keburukan yang telah Engkau selubungi ke atasnya. Ya Allah berkatilah isteriku ini ke atasku dan lindungilah dirinya dari segala keburukan perbuatan orang-orang yang dengki, dan perbuatan tukang sihir apabila dia telah melakukan sihir dan dan perbuatan orang-orang yang suka melakukan tipu daya."(Riwayat Abu Daud dan menurut al Albaaniy sanadnya baik).

Pagar Ketujuh 
(7) - Berwuduk sebelum tidur, membaca ayat-ayat al Kursi dan berzikir kepada Allah sehingga terlelap.
Dalam satu hadis sahih telah menceritakan bahawa syaitan telah berkata kepada Abu Hurairah: "Barangsiapa yang membaca ayat-ayat al Kursi sebelum tidur,dirinya sentiasa di dalam peliharaan Allah manakala syaitan sekali-kali tidak mampu mendekatinya sehinggalah ke waktu pagi''.
KERDILNYA INSAN


Kerdilnya insan 
Disini tempatnya insan berdiri, 
Sujud kepada Illahi, 
Deraian air mata berlinangan, 
Terkenang kerdilnya insan, 

Laungan talbiah bergema, 
Setiap kata penuh makna, 
Yang tersurat dan yang tersirat, 
Menyedarkan kerdilnya insan,
Kaki melangkah mara, 
Mulut berkumat kamit, 
Hati penuh dengan sendu keinsafan

Terbayang kerdilnya insan, 
Mohon keampunan, 
Mohon keberkatan, 
Penyesalan tidak terhingga, 
Kerana kerdilnya insan, 

Kini insan mula terjaga, 
Dari hidup yang penuh keingkaran, 
Gaung kemaksiatan yang membinasakan, 
Itulah kerdilnya insan, 
Allah maha esa, 
Allah maha pemampun, 
Allah maha mengetahui, 
Akan kerdilnya insan, 

Nabi Muhammad S.A.W. bersabda





Jangan sekali-kali salah seorang di antara kamu mengharapkan mati kerana tidak tertahan menanggung penderitaan. Sekiranya terpaksa menginginkan mati, hendaklah dia berdoa: “Ya Allah, panjangkanlah hidupku ini jika hidup lebih baik bagiku dan matikanlah aku sekiranya mati itu lebih baik bagiku”. �(Hadis disepakati bersama oleh Imam Bukhari dan Muslim).

BERAMAL DAN IBADAH PERLU DENGAN KEIKHLASAN

DOA KETIKA MENGHADAPI KESEDIHAN, KELEMAHAN, 


KEMALASAN, TAKUT, KIKIR, BANYAK HUTANG DAN PENINDASAN

“Ya Allah aku berlindung kepadaMu dari kemurungan dan kesusahan, aku berlindung kepadaMu dari kemalasan dan aku berlindung kepadaMu dari ketakutan dan kekikiran, aku berlindung kepadaMu dari tekanan hutang dan paksaan orang lain”.

AL-FATIHAH


Kepada Wan saya Othman bin Hashim, yang telah kembali ke rahmatullah pada Jumaat 07 May 2004.


Semoga rohnya dicucuri rahmat amin.


(Allahyarham telah membesarkan saya dari kecil hingga dewasa.)


Kepada sahabat-sahabat serta muslimin dan muslimat yang tidak mendapat tahu tentang hal ini saya dan ahli keluarga beliau memohon maaf dan kepada yang telah datang saya ucapkan terima kasih. Dan tak lupa pada semua saudara-mara dan sahabat handai beliau terima kasih di atas bantuan yang diberikan dan mohon halalkan makan dan minum serta terkasar bahasa atau tingkah laku selama hayat beliau. Serta kepada bang Jan serta sahabatnya (Sheikh Azizan Ahmad, Masjid Bandar Darulaman), semua penduduk mukim malau, ahli kariah surau penia dan masjid kg. lahar dan sekitarnya terima kasih atas bantuan yang tuan-tuan berikan hanya Allah s.w.t. sahaja yang dapat membalasnya.


Sekian, wassalam.

Mimbar disediakan oleh Anuar Mohd Sabri-Pejabat Pengarah POLIMAS diterbitkan sebulan sekali InsyaALLAH..

